Татар авылларында күңел байлыклары

(Татар теле атналыгында күңел ачу чарасы)

Рания Уразайкина, 

Зәй шәһәрендәге «Алтынчәч» балалар бакчасы тәрбиячесе

Зал бәйрәмчә бизәлә. Әминә әби һәм Фатыйма әби йорты декорацияләре куела. Балалар ярымтүгәрәк ясап утыралар. Залга алып баручы чыга.

Алып баручы. Исәнмесез, кадерле балалар, килгән кунаклар. Бүген без сезнең белән татар авыллары буйлап сәяхәткә чыгарбыз. Аларның үткәне белән, кайбер йола-бәйрәмнәре белән танышырбыз. Балалар, әйтегез әле, сез татар авылларының исемнәрен беләсезме?

Балалар. Аксар, Шепкә, Имәнлебаш, Суык Чишмә, Кадер, Карман, Сармашбаш һ.б.
Алып баручы. Рәхмәт. Бик күп авылларны дөрес итеп атадыгыз. Ә менә сез үзегез кайсы авылга кайтып йөрисез? Сезнең анда кемнәрегез бар? Әйдәле, Ранис, сөйлә әле безгә.

Ранис. Без Сармашбаш авылына кайтабыз. Анда минем әби, бабай яши. Авылда миңа бик рәхәт. Әби без кайтканчы тәмле ризыклар пешереп куя.

Алып баручы. Рәхмәт, Ранис. Менә бүген син башка авыллар турында да ишетерсең.

Балалар, бүген мин дә көндәгечә киенмәдем. Минем өстемдә нәрсә?

Балалар. Татар костюмы.

Алып баручы. Әйе, бу киемнәрне элек татар хатын-кызлары киеп йөргән. Бу киемнәр ничек атала, кем белә?

(Һәр кием күрсәтелә, исеме ачыклана, балалардан кабатлатыла.)

Балалар. Бу күлмәк, бу камзул, бу калфак, бу читек.

Алып баручы. Балалар, татар авылларында ир-атлар да татар киемнәрен киеп, бик матур йөргәннәр. Ә алар башларына нәрсә киеп йөргәннәр, беләсезме?

Балалар. Түбәтәй.

Алып баручы. Ә хәзер татар киемнәре турында шигырьләр тыңлап үтәрбез.

Матур изү бизәп тора,

Күлмәгенең күкрәген.

Диңгез суы кебек тора,

Дулкынланып итәге.

Алъяпкычымның бизәге,

Әллә кайдан күренә.

Аллы-гөлле чәчәк төшкән,

Килешәдер үземә.

Алып баручы. Әйдәгез, балалар, юлыбызны дәвам итик. Без хәзер Аксар авылында яшәүче Әминә апаларга барырбыз.

(«Аксар авылы»ндагы йорт янында тукталу).

Алып баручы. Әй, хуҗалар, өйдә кеше бармы?

Әминә апа. Кем ул анда?

Алып баручы. Әминә апа, бу без әле. Татар авыллары белән танышырга чыктык.

Әминә апа. И, исәнмесез, балакайларым, әйдәгез, түрдән үтегез. Менә әле чәем кайнап чыкты, бик тәмле итеп бәлеш тә салган идем.

Алып баручы. Әминә апа, балаларны татар халык ашлары белән таныштыр әле. Син бик тәмле пешерәсең бит.

Әминә апа. Була ул, балакайларым. Таныштырып кына калмыйм. Сыйлармын да үзегезне. 

Менә бу сый бәлеш дип атала. Аны иттән, дөгедән, кабактан пешерергә була. Ә монысы – кыстыбый. Аның эченә шулай ук төрле эчлек салырга була. Аның һәрберсе үзенчә бик тәмле килеп чыга. (Бавырсак, чәк-чәк, өчпочмак турында да шулай сөйләп чыга.)

Алып баручы. Әминә апа, бик рәхмәт сиңа. Балалар, әйдәгез, татар ашларының исемнәре хәтердә калсын өчен, бер уен уйнап алабыз.

(Балалар түгәрәккә басалар, тәрбияче татар көе барышында тупны түгәрәк буйлап җибәрә. Көй туктагач туп кемдә кала, шул татар ашының исемен әйтергә тиеш була.)

Алып баручы. Әминә апа, ашыгабыз. Безгә китәргә вакыт, сау булыгыз. 
Әминә апа. Менә сезгә күчтәнәч, алайса кайткач сыйланырсыз. 

Алып баручы. Балалар, без татар ашлары белән таныштык. Ә хәзер Шепкә авылына юл тотабыз. Анда безне Фатыйма әби каршы алыр.

(Зал аша үтеп, «Фатыйма әби йорты»на барып җитәләр.)

Алып баручы. Фатыйма әби, исәнлекләрең ничек? Ни эшләр бетереп ятасың?

Фатыйма әби. Аллага шөкер, балаларым. Үзегез ниләр эшләп йөрисез?

Алып баручы. Без, әби, татар авыллары белән танышып йөрибез. Әби, элек сез нинди уеннар уйный идегез? Безгә дә өйрәт әле.

Фатыйма әби. Ярар, балаларым. Аның беренчесе «Ачык авыз» дип атала. Түгәрәккә басабыз, көй уйнаганда биибез, көй туктау белән һәркем үзенә пар табарга тиеш була. Кем парсыз кала, шул «ачык авыз» була.

(«Ачык авыз», «Йөзек салыш», «Яулык җыю», «Кәрия-Зәкәрия» уеннары уйнала.)
Алып баручы. Рәхмәт, әби. Бик күңелле булды, күп уеннар өйрәндек. Безгә бакчага кайтырга кирәк. Сау булыгыз.

Алып баручы. Менә без авыллардан бакчабызга әйләнеп кайттык. Сәяхәтебез ошадымы сезгә?

Без әле башка авылларга да барырбыз, танышырбыз. Ә бәйрәмебезне татарча күмәк бию белән тәмамлыйбыз.
(Күмәк бию башкарыла.)

